ҚАЙТЫС БОЛҒАНДАРҒА ҚҰРАН БАҒЫШТАУ ТУРАЛЫ
Аса Мейірімді, ерекше Рахымды Аллаһтың атымен!

Аллаһ Тағала былай деді: «Адамның үлесіне тек оның (өзі) ұмтылған нәрсесі ғана тиеді» («ән-Нәжм» сүресі, 39-аят).
Бұл Аллаһтың Кітабындағы жалпы аят! Ал одан бір нәрсені тыс шығару үшін Құран мен Сүннеттен дәлел әкелу керек. Әрі кейбір имамдардың сөздері белгілі аятты немесе хадисті нақтылай да алмайды, жалпылама ете де алмайды!
Имам `Изз ибн `Абдус-Сәләм былай деген: «Егер біреу Аллаһ үшін бір ізгі іс жасаса және оның сауабы тірі немесе өлген біреуге өтсін десе, онда ол сауап оларға жетпейді, себебі “Адамның үлесіне тек оның (өзі) ұмтылған нәрсесі ғана тиеді” («ән-Нәжм» сүресі, 39-аят). Әрі егер ол шариғат құптайтын бір амалды өлген адамның атынан орындаймын деп ниет етіп істесе, бұл өлген кісіге есептелмейді. Бірақ шариғат (есептеледі деп) бекіткен садақа, ораза және қажылықтан басқа». Қз.: «Фатауа ‘Изз ибн ‘Абду-Ссәләм» 2/24.
Ал енді Мәқал ибн Ясардан жеткен «Пайғамбарымыз (оған Аллаһтың игілігі мен сәлемі болсын): «Өлілеріңе “Ясин” сүресін оқыңдар» (Ахмад 5/26, Абу Дауд 3121, Ибн Мәжжәһ 1448 және т.б.), - деп айтты» деген хадис туралы айтар болсақ, онда: 

Біріншіден, көптеген имамдар (оның ішінде шейхул-Ислам Ибн Таймия да бар) бұл хадисті: «Өлейін деп жатқандарыңа “Ясин” сүресін оқыңдар», - деп түсіну керек екендігін айтқан.

Яғни өлгендеріңе емес, өлейін деп жатқандарыңа. Мұндай түсінік келесі хадиспен нақтыланып бекітіледі: «Өлілеріңе “Лә иләһа иллә-Ллаһ” сөзін айтқызыңдар!» Муслим 2/321.

Ал осы хадистің басқа нұсқасында мынандай қосымша сөздер бар: «Себебі адамның соңғы сөзі “Лә иләһа иллә-Ллаһ” болса, ол бұрын не істегеніне қарамастан, ерте ме, кеш пе Жәннатқа кіреді». Ибн Хиббан 719. Шейх әл-Әлбани хадистің иснадын жақсы деп атады.

Осы хадисте де, талқыланып жатқан хадисте де «мәутакум» («өлілеріңе») сөзі қолданылған, алайда бұл жерде ол «өлейін деп жатқандарыңа» деген мағынаны  білдіреді, себебі “Лә иләһа иллә-Ллаһ” сөзін өліп қалған адамға емес, әлі тірі адамға айтқызады. Әйтпесе қалайша “Лә иләһа иллә-Ллаһ” сөзі адам өліп қалғаннан кейін оның соңғы сөзі бола алады?!

Екіншіден, әрі ең бастысы, бұл хадис әлсіз хадис болып табылады.

Имам әд-Дәрақутни былай деді: “Бұл хадистің иснады әлсіз және мағынасы түсініксіз! Осы тақырыпқа қатысты сенімді (сахих) хадис жоқ!” Қз.: “әт-Талхис” 153.

Яғни өлейін деп жатқандарға немесе өліп қалғандарға Құран оқуға қатысты сенімді (сахих) хадис жоқ.
Сонымен қатар, Қади Абу Бакр ибн әл-‘Араби, хафиз Ибн әл-Қаттан, имам ән-Нәуауи, шейх әл-Әлбани және т.б. ғалымдар бұл хадисті әлсіз (да‘иф) деп атаған. Қз.:  «‘Аридатул-ахуази» 6/34, «әл-Уәһм уәл-ихам» 5/49, «Ируа әл-ғалил» 688.
Бір сөзбен айтқанда, Құранды өлген адамға бағыштау жөнінде Исламда ештеңе бекітілмеген, әрі бұл іс шариғатта заңдастырылмаған (үкім етілмеген). Ал егер де ол заңдастырылған болғанда, онда оны Пайғамбардың өзі  (оған Аллаһтың игілігі мен сәлемі болсын) жасайтын еді және өлілерге не нәрселер пайда әкелетіні туралы жиі қызығушылық танытқан  өзінің сахабаларына да соны үйрететін еді! 
Пайғамбарымыздың (оған Аллаһтың игілігі мен сәлемі болсын) ең сүйікті адамы - `Айша анамыз одан қабір басына барғанда не айту керектігі туралы сұрағанда, ол оған қабірдегілерге сәлем, олар үшін дұғар етуді ғана үйретті. Ол «Фатиха» немесе Құранның басқа сүрелерінің бірін оқуды нұсқаған жоқ. Егер де бұл амалды Аллаһ Тағала заңдастырғанда, Пайғамбар (оған Аллаһтың игілігі мен сәлемі болсын) одан мұны жасырмайтын еді. Қз.: «Әхкәмул-Жәнаиз» 241-242.  
Абу Ханифа, Мәлик, әш-Шәфи`и, Ахмад және басқа да осылар сияқты үмметіміздің салиқалы алдынғы буын өкілдері  мен имамдардың көпшілігінің пікірі бойынша, қабір басында Құран оқу діндегі қайтарылған жаңалық (бидғат) болып табылады.
Ал енді өзінің «әл-Әзкар» және «Риядус-салихин» атты кітаптарында имам әш-Шәфи`идің «Қайтыс болған адам жерленген соң, оның басында Құраннан бір нәрсе оқыған жақсы болады, ал егер Құранды түгелдей оқып шықса, тіпті жақсы болар еді»  деген сөздерін келтірген имам ән-Нәуауи туралы айтар болсақ, онда шейх әл-Әлбани «Риядус-Салихинге» жасаған ескерту сілтемелерінде былай деді: «Мен әш-Шәфи`идің олай деп қай жерде айтқанын білмеймін. Одан сенімді жолмен керісінше пікір жеткен еді ғой».

Хафиз Ибн Касир былай деп жазған: «Адам өзге біреудің күнәлары үшін жауапкершілікке тартылмайды және басқалардың игіліктері үшін сауап алмайды. “Адамның үлесіне тек оның (өзі) ұмтылған нәрсесі ғана тиеді” деген аятқа сүйеніп, әш-Шәфи`и мен оның артынан ергендер Құран оқығаны үшін тек оны оқыған адам ғана сауабын алады әрі ол өлген кісілерге жетпейді, себебі олар Құранды оқымаған әрі сауабына да лайықты емес екенін айтқан. Сондықтан Аллаһтың Елшісі (оған Аллаһтың игілігі мен сәлемі болсын) мұсылмандарды өз сауаптарын басқаларға бағыштауға шақырмаған (үндемеген). Ол мұндайды үйретпеді де, оған сөздерімен де, ыдмадауларымен де талпындырмаған еді. Сахабалардың бірі осылай істеді деген бірде-бір хабар жоқ. Егер де осы жақсы бір іс болған да, онда оны орындауда олар бізді озып кетер еді!» Қз.: «Тафсир Ибн Касир» 4/328.

Шейхуль-Ислам Ибн Таймия да имам әш-Шәфи`и Құранды өлгендерге бағыштауды - дінге енгізілген жаңалық деп есептегенін айтқан. Қз.: «әл-Иқтида» 182.
Имам Мәлик былай деді: «Мен біреудің олай істегенін білмеймін, өйткені Пайғамбардың (оған Аллаһтың игілігі мен сәлемі болсын) сахабалары және ізгі сәлафтарымыз олай істемегені белгілі ғой». Қз.: «әл-Иқтида» 182.
Сондай-ақ бұл - имам Ахмадтың да пікірі еді. Абу Дауд былай деп айтқан: «Мен (біреу) Ахмадтан қабір басында Құран оқу жайында сұрағанын естідім. Сонда ол: “Жоқ!”, - деп жауап берді». Қз.: «әл-Мәсаил» 158.
Сондай-ақ, имам әз-Зәбиди жазғандай, бұл пікірді көптеген ханафи ғалымдары да таңдаған. Қз.:«Шәрх әл-Ихъя» 10/369.
Шейхул-Ислам Ибн Таймия: «Мәйіттің басында Құран оқу – бұл дінге енгізілген жаңалық!», - деді. Қз.: «әл-Ихтиярат» 53.
Ибн әл-Қайим өзінің «Зәдул-Мә`ад» кітабында былай деп жазған: «Қабір айналасында отыру, мәйітпен сөйлесу, оның басында Құран оқу немесе қабірде қойылатын сұрақтардың жауаптарын оның есіне түсіру сияқты біздің уақытта жасалынып жатқан істер дінде ешқандай негізі жоқ жаңалық (бидғат) болып табылады».
Аллаһтың Елшісі (оған Аллаһтың игілігі мен сәлемі болсын) былай деген: «Үйлеріңді қабірлерге айналдырмаңдар! Расында, шайтан “Бақара” сүресі оқылатын үйден қашады». Муслим 780.
Осы хадистен түсінгеніміздей, қабірлер – Құран оқылатын орын емес. Міне, сондықтан Пайғамбар (оған Аллаһтың игілігі мен сәлемі болсын) Құранды үйлерде оқуға шақырып, Құран оқылмайтын үйлерді қабірлерге теңейді. 
Ал «Ибн `Умар (Аллаһ оған разы болсын) өз қабірінің басында «әл-Бақара» сүресін оқуды өсиет етті» деген хабар жайында айтар болсақ, онда ол көптеген кітаптарда келтіріледі. Бірде бір қайтыс болған адам жерленген соң бір соқыр кісі қабірдің басына отырып, Құран оқи бастады, ал имам Ахмад оған: «Әй, сен, расында, қабірдің басында Құран оқу – бұл бидғат (дінге енгізілген жаңалық)», - деді. Содан соң, имам Ахмадпен бірге болған Мухаммад ибн Қудама одан былай деп сұрады: «Әй, Абу `Абдуллаһ (яғни имам Ахмад), сен Мубашшир әл-Халяби жайында не айтасың?». Ол: «Сенімді, берік риуаятшы ( хабарларды жеткізуші)»,  - деп жауап берді. Мухаммад: «Сен одан бір нәрсе алып жаздың ба?», - деп сұрайды. Имам Ахмад: «Иә», - дейді. Сонда Мухаммад былай айтады: «Маған `Абдур-Рахман ибн А`ләдан Мубашшир жеткізді, ол болса өз әкесінің оны жерлеген соң қабірінің басында “әл-Бақара” сүресінің басы мен аяғын оқуды өсиет еткенін жеткізді. Сондай-ақ ол: “Мен Ибн `Умардың дәл осындай өсиет қалдырғанын естідім ”, - деп айтты», - деді. Сол кезде Ахмад оған: «Артқа қайт та, ана кісіге (Құран) оқуды жалғастыра берсін деп айт», - деді.
Шейх әл-Әлбани былай деді: «Бұл хабарға менде бірнеше жауап бар:
1. Ахмадтан жеткен хабар сенімді (сахих) деген пайым – күдікті. Өйткені (оны жеткізген) шейх Халләл әл-Хасан ибн Ахмад әл-Уәрақаның өмірбаянын мен риуаятшылар (хабар жеткізушілер) туралы айтылған кітаптардың ешқайсысында таппадым. Шейх `Али ибн Муса әл-Хаддадтың мәселесі де сол сияқты. Мен оны да білмеймін әрі егер осы тізбекте оның берік жеткізуші екені айтылған болса да, онда біз оны айтқан әл-Уәрақ екенін көріп тұрмыз, ал әл-Уәрақтың жағдайын сіздер білдіңіздер.
2. Егер де бұл хабар сенімді болса, онда ол Абу Даудтың «әл-Мәсәил» кітабында Ахмадтан  келтірген (яғни одан қабір басында Құран оқу жайында сұрағанда, Ахмад: «Жоқ!», - деп жауап береді деген) хабарға қарағанда нақтылау болып саналатын еді. Сонда біз имам Ахмадтың оның осы екі пікірін жинақтайтын болсақ, онда оның пікірі бойынша, жерлеу уақытынан басқа кезде қабір басында Құран оқу қайтарылған іс болып саналады. 
3.  Тіпті егер Ахмадпен болған оқиға сенімді болса да, Ибн `Умарға дейін жететін тізбек сахих емес, себебі `Абдур-Рахман ибн `Алә` белгісіз риуаятшы (хабар жеткізуші болып саналады). Ол туралы имам әз-Зәһаби «әл-Мизән» кітабында айтқан». Қз.: «Әхкәмул-Жәнаиз» 243-244.
Аллаһ жақсырақ біледі!

Және соңында әлемдердің Раббысы – Аллаһқа мақтау-мадақтар, Пайғамбарымыз Мухаммадқа, оның жанұя мүшелеріне, сахабаларына және Қиямет Күніне дейін оған ілескендердің барлығына Аллаһтың сәлемі мен игілігі болсын

Алынған көзі: www.salaf-forum.ru

